
Konferencija u organizaciji Fondacije Heinrich Boell

Visoki  predstavnik  i  specijalni  predstavnik  EU,  Christian
Schwarz-Schilling, obratio se jutros na konferenciji koju je
organizirala Fondacija Heinrich Boell na temu Primjer Bosne i
Hercegovine:  Održivi  koncepti  ili  lutanje  međunarodne
zajednice?

U svom obraćanju, visoki predstavnik i specijalni predstavnik
EU je govorio o tome kako je politička integracija u Evropsku
uniju jedini model za trajan mir na Zapadnom Balkanu.

«Proširenje EU je najefikasniji transformacijski mehanizam na
svijetu, ali njegov uspjeh ovisi o volji i mogućnosti lokalnih
interesnih strana da učestvuju u tom procesu», on je rekao na
konferenciji.

Visoki predstavnik i specijalni predstavnik EU je objasnio da
su Bonske ovlasti još uvijek potrebne u Bosni i Hercegovini
zbog  situacije  u  zemlji  i  širem  regionu.  Međutim,  on  je

također pojasnio da «međunarodna zajednica nema drugog izbora
osim da insistira na lokalnoj odgovornosti i nastavi ići putem
pune tranzicije i zatvaranja OHR-a što je prije moguće».

Zvaničnici BiH moraju raditi zajedno za Srebrenicu

Visoki  predstavnik  i  specijalni  predstavnik  EU,  Christian
Schwarz-Schilling  danas  popodne  će  se  sastati  sa  četiri
udruženja žena Srebrenice i Podrinja sa kojima će razgovarati
o  obećanoj  dodatnoj  pomoći  Srebrenici  i  usmjeravanju  te
pomoći. 

Visoki predstavnik i specijalni predstavnik EU održava seriju
konsultacija  kao  dio  priprema  za  sastanak  sa  svim
zainteresiranim stranama kako bi se načinili pomaci po pitanju
Srebrenice. Na ovom sastanku će se razgovarati o dodatnoj
pomoći za Srebrenicu i usmjeravanju te pomoći.

OHR  je  pozdravio  najave  vlada  entiteta  i  kantona,  kao  i
Parlamenta Bosne i Hercegovine, o povećanju pomoći Srebrenici.
Podrška  mora  biti  usredsređena  i  transparentna  i  mora  se
voditi računa o željama lokalnog stanovništva.

Cilj visokog predstavnika i specijalnog predstavnika EU jeste
da usredsredi napore na postizanje opipljivih rezultata koji
mogu unaprijediti život svih ljudi koji žive u Srebrenici i
okolnom području jačanjem institucija za provedbu zakona i
pravosudnih  institucija  koje  su  odgovorne  za  istraživanje
genocida i oživljavanjem privrede Srebrenice putem usmjerene
finansijske pomoći, uključujući i eventualno poseban ekonomski
status ove općine.

Ako se od datih obećanja želi izvući maksimum, potrebno je
ojačati saradnju između različitih nivoa vlasti, a postojeći
propisi moraju se harmonizirati i implementirati.

Visoki predstavnik i specijalni predstavnik EU će podvući da
nadležni  državni,  entitetski  i  općinski  organi  moraju
uspostaviti  saradnju  na  implementaciji  posebnih  mjera  za



Srebrenicu.

EUFOR

Nije bilo izjave.

Pitanja i odgovori:

Dnevni List, Rešad Dautefendić:

Mene interesuje kada će Visoki predstavnik govoriti sa glavnim
liderima  stranaka  o  Srebrenici  i  možeš  li  nam  dati  malo
konkretnije  informacije  o  sastanku  Visokog  predstavnika  sa
ženama Srebrenice, na primjer u koliko sati će se sastati s
njima?

Ured visokog predstavnika, Oleg Milišić:

Za prvi sastanak koji ste spomenuli datum još nije određen, a
kada bude mi ćemo medije o tome obavijestiti. Što se tiče
sastanka sa ženama Srebrenice i Podrinja, mislim da je danas
poslijepodne u 15:00 sata, a možete očekivati saopćenje za
javnost nakon završetka sastanka.

Novinar #2:

Kakav je komentar OHR-a na dolazak ove prve grupe Srebreničana
u Sarajevo?

Ured visokog predstavnika, Oleg Milišić:

Kao što smo već rekli, poziv na iseljenje smatramo na neki
način žalosnim, ipak su ti ljudi uložili puno i pokazali svoju
hrabrost samim tim što su se vratili u Srebrenicu. Što se tiče
dolaska, ljudi svakako imaju pravo da se okupe i da traže
svoja prava. Tako da na njihov jučerašnji dolazak nemamo neki
poseban komentar.


